
amarasanvAdaH Sanskrit Prayer Arati Collection

అమరసంవాదః సంస్కృతారతయః

॥ శ్రీః  ॥
॥ సంస్కృతమ్ భద్రమణ్డ్నమ్   ॥
॥ అమరసంవాదః॥

(సంస్కృతారతయః)
దేవానాం భాషయా కుర్మహే దేవానామ్ ఆరతిమ్ ।
భక్త్యా సహ సంస్కృతే సంస్కృతౌ వయమిచ్ఛామో రతిమ్ ॥
ఆరతికారః వసన్తః శంకరసుతః నానివడేకరః ।

అమరసంవాదః సంస్కృతారతయః

నీరాజనా
అస్మాకం నానివడేకర-శాహిరి-సంగమ-సంస్థా
సంస్కృత-సేవా-ప్రకల్పమ్  సంచాలయతి సంస్కృత-పరిమలమ్ నామ ।
సంస్కృత-పరిమల-ప్రకల్పాన్తర్గతాని   సంస్కృతపరిమల-శిబిరాణి,
ఛాత్రజగతి  విద్యార్థిప్రియాణి   సన్తి । సంస్కృతమ్
అస్మాకమ్ సంస్కృతేః భాషా, విశ్వస్య సనాతనీ భాషా చ ।
తస్యాః రుచిమ్ జనేషు వృద్ధిమ్  నేతుమ్ అస్మాకమ్ ప్రయత్నాః  చలన్తి ।
ఏతాదృశేషు ప్రయత్నేషు  అన్యతమః అయమ్ అపి ‘దేవానామ్ భాషయా
దేవానామ్ ఆరతీః’గాతుమ్ అమర-సంవాదః నామ కశ్చిత్ యత్నః ।
ఏతాసు ఆరతిషు లోకేషు ప్రచలితాః  సర్వజనవిదితాః
చ పూర్వసూరీణామ్ మరాఠీ-హిన్దీ -భాషా-విరచితాః
ఆరతయః సంస్కృతవేషమ్ ధారయిత్వా అత్ర
యథా ప్రస్తుతాః  తథైవ  నవవిరచితమ్ అపి ఆరతిద్వయమ్ విద్యతే ।
పుస్తకే ఆవశ్యకతానుసారమ్ సన్ధిరాహిత్యమ్  అనుసృతమ్ అస్తి ।
అస్మాకం పూర్వప్రకాశనానామ్  ఇవ అస్య అపి ప్రకాశనస్య
స్వాగతం సర్వత్ర సోత్సాహమ్ భవేత్ ఇతి ఆశాస్మహే రాష్ట్రదేవస్య
చరణయోఃచ ప్రసూనమ్  ఇదమ్ భక్తిపురఃసరమ్ అర్పయామహే ।
ముమ్బయామ్ । శ్రీగణేశచతుర్థీ  ౨౯-౮-౧౯౯౫
సంస్కృతదిన-ప్రకాశనమ్  ౧౦-౮-౧౯౯౫ రక్షాబన్ధనదినమ్
వసన్తః శంకరసుతో నానివడేకరః ।
కార్యవాహః
నానివడేకర-శాహిరీ-సంగమస్య ।
౧/౧౮ గోరేగాంవకర చాళ,
సేణ్ట్రల -సినేమా-సమీపమ్,

గిరగాంవ,ముంబఈ ౪౦౦౦౦౪
నానివడేకర శాహిరీ సంగమ ప్రకాశనమ్  ॥
॥ మూల్యమ్ దశ రూప్యకాణి (అథవా పఠనమ్) ॥
చ్opyright సర్వే అధికారాః లేఖకాధీనాః సన్తి

అమరసంవాదః సంస్కృతారతయః

(౧) ॥ శ్రీ గణపతేః ఆరతిః ॥
(మూలమరాఠీ-సుఖకర్తా దుఖహర్తా)
జయ దేవ జయ దేవ జయ మంగలమూర్తే ।

శ్రీమంగలమూర్తే  । జయ మంగలమూర్తే ।
దర్శనమపి తే సకలాన్ కామాన్ పూరయతే ॥ ధృ.॥

॥ జయ దేవ జయ దేవ ॥
సౌఖ్యకరో దుఃఖహరో వార్తామ్ విఘ్నస్య
నిఃశేషయతి చ కురుతే ప్రేమ  కృపా యస్య ।
సైన్దూరః   సర్వాంగే సున్దరలేపోఽస్య
కణ్ఠే విలసతి మాలా ముక్తానాం యస్య ॥ ౧॥

॥ జయ దేవ జయ దేవ ॥
సరత్న-పిప్పలపత్రం  గౌరీనన్దన  తే
చన్దనలేపః  కేశర-కుంకుమ-యుక్తస్తే  ।
హీరక-మణ్డిత -ముకుటం శీర్షమలంకురుతే
నూపూరే కింకిణ్యః క్వణన్తి పదయోస్తే ॥ ౨॥

॥ జయ దేవ జయ దేవ ॥
లమ్బోదర పీతాంబర ఫణివరబన్ధన  హే
సరలశుణ్డ హే వక్రతుణ్డ  (హే) త్రీక్షణ  హే ।
దాసో రామస్య త్వామ్ ప్రతీక్షతే  స్వగృహే
సంకటేషు పాహి త్వం, నిర్వాణే రక్ష త్వం,సురవరవన్దిత  హే ॥ ౩॥

॥ జయ దేవ జయ దేవ ॥
॥ ఓం గఁ గణపతయే నమః ॥

(౨) ॥ శ్రీగజాననస్య  ఆరతిః ॥
(మూలహిన్దీ - జయ జయ జీ గణరాజ విద్యాసుఖదాతా)

జయ జయ హే గణరాజ, విద్యాసుఖదాతః ।
త్వద్దర్శనధన్యోఽహమ్  త్వత్పద-రత-చిత్తః ॥

అమరసంవాదః సంస్కృతారతయః

॥ జయ దేవ జయ దేవ ॥ ధృ.॥
సిన్దూర -రక్తదేహమ్ సుభగమ్ గజవదనమ్
విలసత్-తున్దిలకాయమ్  గౌరీహర-తనయమ్ ।
ధృత-గుడలడ్డుకహస్తమ్  దేవేశ్వరనాథమ్
అవర్ణ్య -గుణమహిమానమ్ ప్రాప్తోఽహమ్  శరణమ్ ॥ ౧॥
అణిమాది-సిద్ధయోఽష్టౌ  దాస్యో విఘ్నారేః
సమర్థ -విఘ్నహరస్య శ్రీమంగలమూర్తేః  ।
కోటి-దివాకర-సదృశమ్ తవ తేజః ప్రఖరమ్
గణ్డస్థల  -మదశీర్షమ్  విహరత్ శశిభాలమ్ ॥ ౨॥
భావేన కోఽపి భక్త్యా త్వాం గచ్ఛతు శరణమ్
సన్తతి-సమ్పత్-ప్రముఖమ్  విన్దేత్  నిజమిష్టమ్  ।
ఏవమ్ మహారాజ త్వమ్ రోచసేఽతి మహ్యమ్
గోస్వామినః సుతస్త్వామ్ గాయతి దినరాత్రమ్  ॥ ౩॥
॥ జయ జయ గణరాజ ॥
అభీప్సితార్థసిద్ధ్యర్థమ్    పూజితో యః సురాసురైః  ।
సర్వవిఘ్నహరస్తస్మై  గణాధిపతయే నమః ॥

(౩) ॥ శ్రీ శంకరస్య ఆరతిః ॥
(మూల మరాఠీ- లవథవతీ విక్రాళా )

జయ దేవ జయ దేవ శివశంకర జయ హే ।
త్వామ్ కర్పూరసుగౌరమ్ వయమ్ ఆర్తాః స్తుమహే ॥ ధృ.॥

॥ జయ దేవ జయ దేవ ॥
లమ్బన్తే వికరాలా బ్రహ్మాణ్డే  మాలాః
విషేణ కణ్ఠః  శ్యామో విలోచనాత్ జ్వాలాః ।
జహ్నోర్లావణ్యయుతా  శిరసి ధృతా బాలా
జలప్రవాహో  మన్దమ్  వహతి యతి విమలః ॥ ౧॥

॥ జయ దేవ జయ దేవ ॥

అమరసంవాదః సంస్కృతారతయః

ముగ్ధో విశాలనయనః కర్పూరసుగౌరః
అర్ధాంగినీ  చ గిరిజా గలేఽస్తి సుమహారః ।
ఉద్ధూలనం  విభూతేర్నీలః శితికణ్ఠః
ఏవమ్ విలసతి శంకర ఏష ఉమాదయితః ॥ ౨॥

॥ జయ దేవ జయ దేవ ॥
కృతం సురాసురవృన్దైరమ్భోధేర్మథనమ్
హాలాహలమ్ చ సహసా తస్మాద్ ఉద్భూతమ్ ।
సహసా త్వమ్ చ సలీలమ్ కృతవాన్ విషపానమ్
తతో నీలకణ్ఠ ఇతి త్వన్నామ ప్రథితమ్  ॥ ౩॥

॥ జయ దేవ జయ దేవ ॥
వ్యాఘ్రామ్బరః  ఫణిధరః సున్దర -మదనారిః
పంచాననో మనోహర ఋషిజన-సుఖకారీ ।
శతకోటీ-జపబీజే రామనామ్ని రమతే
రఘుకులతిలకో రామో రామదాస-చిత్తే ॥ ౪॥

॥ జయ దేవ జయ దేవ ॥
॥ ఓం నమః శివాయ ॥
ఓం త్ర్యమ్బకం  యజామహే సుగన్ధిం  పుష్టివర్ధనమ్   ।
ఉర్వారుకమివ బన్ధనాన్మృత్యోర్ముక్షీయ  మాఽమృతాత్ ॥

(౪) ॥ శ్రీ దుర్గాయాః  ఆరతిః ॥
(మూల మరాఠీ-దుర్గే దుర్ఘట  భారీ)
దుర్గే సుదుర్గమోఽస్తి  త్వదృతే సంసారః
అనాథనాథే అమ్బే అస్తు కృపాప్రసరః  ।
వారయ వారయ జననమ్ మరణమ్ వారయ మే
అస్మి విపత్తిషు పతితో మాతస్తారయ మే ॥ ౧॥

॥ జయ దేవి జయ దేవి ॥
జయ దేవి జయ దేవి మహిషాసురమథిని ।
సురవర-ఈశ్వర-వరదే సంజీవని తారిణి ॥ ధృ.॥

అమరసంవాదః సంస్కృతారతయః

త్రిభువన -భువనే నాఽన్యా భజతే త్వత్సామ్యమ్
వేదచతుష్కమ్ శ్రాన్తమ్   త్వామ్ స్తోతుమ్ అశక్తమ్ ।
వివదత్ ప్రవాహపతితమ్  షట్శాస్త్రాధారమ్
కిన్తు త్వమ్ భక్తేషు ప్రసీదసి  క్షిప్రమ్  ॥ ౨॥

॥ జయ దేవి జయ దేవి ॥
ప్రసన్న -వదనే దాసే ప్రసీదసి  త్వరితమ్
క్లేశాన్  మోచయమాతశ్ఛేదయ భవపాశమ్ ।
అమ్బే త్వదృతే కో మామ్ కుర్యాత్ పూర్ణాశమ్
నరహరి-మన ఆస్తే తవ పదపంకజలీనమ్ ॥ ౩॥

॥ జయ దేవి జయ దేవి ॥
॥ జయ జయ దుర్గే జగదమ్బే ॥ భక్తాన్ తారయ హే అమ్బే ॥
నమో దేవ్యై  మహాదేవ్యై  శివాయై సతతం నమః ।
నమః ప్రకృత్యై   భద్రాయై  నియతాః ప్రణతాః  స్మ తామ్ ॥

(౫) ॥ శ్రీ విఠ్ఠలస్య  ఆరతిః ॥
(మూల మరాఠీ-యుగేం అఠ్ఠావీస )
జయ దేవ జయ దేవ,పాణ్డురంగ  జయ హే ।
రుక్మిణ్యా వల్లభ  హే, శ్రీరాహీవల్లభ   హే, ప్రసీద  మత్ప్రియ హే ॥
జయ దేవ జయ దేవ ॥ ధృ.॥
తిష్ఠత్యష్టావింశతి   యుగానీష్టికాయామ్
రుక్మిణీ చ వామాంగే, పశ్యత బహుశోభామ్ ।
పరబ్రహ్మ  పుణ్డలికమ్  ద్రష్టమ్   స్వయమ్ ఏతి
వహతి పదాభ్యామ్ భీమా జగత్ సముద్ధరతి  ॥ ౧॥

॥ జయ దేవ జయ దేవ ॥
తులసీమాలా-కణ్ఠమ్  కటి-విన్యస్త-కరమ్
ధృతపీతామ్బర-వసనమ్ కస్తూరిలలాటమ్ ।
మిలితుమ్ సురవరదేవా ఆయాన్త్యనుదివసమ్

గరుడో హనుమాన్ పురతః తిష్ఠన్తౌ  నిత్యమ్ ॥ ౨॥
॥ జయ దేవ జయ దేవ ॥

ధన్యో వేణురవోఽసౌ అనుక్షేత్రపాలః
సువర్ణకమలాని  కణ్ఠే వనమాలా ।
రాహీ చ రుక్మిణీ సా సకలా అపి రాజ్ఞ్యః
శ్యామల-విఠ్ఠలరాజమ్  నీరాజయన్తి తాః ॥ ౩॥

॥ జయ దేవ జయ దేవ ॥
ఆరతీశ్చ ‘కుర్వణ్డీః ’ దర్శయితుమ్ ప్రాప్తాః
జలే చన్ద్రభాగాయాః  ముఞ్చన్తే నను తాః ।
నృత్యన్తి  ధ్వజహస్తాస్తే  వైష్ణవభక్తాః 
పణ్ఢరి -కీర్తి -స్తవనే రసనాఽపి శ్రాన్తా  ॥ ౪॥

॥ జయ దేవ జయ దేవ ॥
ఆషాఢీ-కార్తిక్యోర్మిలన్తి భక్తజనాః
జలే చన్ద్రభాగాయాః  స్నానమ్ కుర్వాణాః ।
దర్శన-కటాక్షమాత్రమ్  మోక్షమ్ ఆప్నువన్తి
భావేన నామదేవః కేశవమ్ అర్చయతి ॥ ౫॥

॥ జయ దేవ జయ దేవ ॥

(౬) ॥ ఏహి హే విఠ్ఠలే  ॥
(మూల మరాఠీ-యేఈహో విఠ్ఠలే )
ఏహి హే విఠ్ఠలే  సదయే శీఘ్రమ్  మమ మాతః ।
ప్రతిపాలయతి  జనోఽయమ్ మాతర్నిటిల-నిహితహస్తః ॥ ధృ.॥
గచ్ఛతాఽఽగచ్ఛతా సార్ధమ్  దదామి సన్దేశమ్  ।
తిష్ఠతి  పణ్ఢరపుర్యామ్  మాతా పితా స మే నూనమ్ ॥ ౧॥
సుభగమ్ పీతామ్బరమ్ గగనే పుష్యతి నిజశోభామ్ ।
ఖగమారోహన్ గరుడమ్ విష్ణుస్త్రాతుమ్   ప్రాప్తో  మామ్ ॥ ౨॥
నిత్యమ్ దీపావలిరస్మాకమ్ విఠ్ఠలస్య  రాజ్యమ్ ।
విష్ణోర్దాసో   నామా కురుతే భావేనాఽర్తిక్యమ్ ॥ ౩॥

భావః స్యాద్ వా న స్యాద్ అథవా మనసి కిలాఽస్మాకమ్ ।
పణ్ఢరపురప్రభో   హే సతతమ్ పశ్యాఽస్మాన్ సకృపమ్ ॥ ౪॥
॥ విఠ్ఠలే  మాతః ॥ త్వమేవ మే తాతః ॥
॥ విఠ్ఠల  విఠ్ఠల  ॥ వత్సల వత్సల ॥
॥ పణ్ఢరీనాథ  ॥ విఠ్ఠల  విఠ్ఠల  ॥
॥ నివృత్తే జ్ఞానదేవ  సోపాన అయి ముక్తాఇ ॥
॥ ఏకనాథ నామదేవ తుకారామ ॥
॥ విఠ్ఠలఽ  విఠ్ఠలఽ  ॥ వదత రే ॥ విఠ్ఠలఽ  విఠ్ఠలఽ  ॥
॥ జ్ఞానేశ్వర  తుకారామ ॥ వద జిహ్వే పావననామ ॥

(౭) ॥ శ్రీదత్తస్య   ఆరతిః ॥
(మూల మరాఠీ- త్రిగుణాత్మక  త్రైమూర్తీ )
జయ దేవ జయ దేవ దత్త గురో జయ హే ।
నష్టా మే భవచిన్తా కృతే తవాఽర్తిక్యే ॥

జయ దేవ జయ దేవ ॥ ధృ.॥
త్రిగుణాత్మకః  త్రిమూర్తిః  జ్ఞేయోఽయమ్  దత్తః
త్రిగుణాత్మకావతారః  త్రైలోక్యత్రాతా   ।
నేతి చ నేతి చ శబ్దైః  అనుమానం న గతః
సురవర-మునిజన-యోగసమాధిః నాకలితః ॥ ౧॥

॥ జయ దేవ జయ దేవ ॥
వ్యాప్నోష్యన్తర్బాహ్యమ్ దత్త త్వమ్ తత్త్వమ్
వేత్తు కథమ్ దుర్భాగ్యో మహద్ ఇదమ్ ఆశ్చర్యమ్ ।
యతః పరాఽపి నివృత్తా తత్ర చ హేతుః కః
అభవత్ జన్మ-మరణయోః అన్తః శాశ్వతికః ॥ ౨॥

॥ జయ దేవ జయ దేవ ॥
దత్తః ప్రీతో  ‘భగవాన్’అవతీర్ణః  పురతః

భక్త్యాఽహమ్ తత్పురతః సాష్టాంగమ్  ప్రణతః  ।
ఆశీర్వాదః తేన ప్రసన్నేన  దత్తః
జన్మ-మరణయోః సకృపమ్ నాహిత ఆవార్తః ॥

॥ జయ దేవ జయ దేవ ॥
‘దత్త’ ‘శ్రీదత్త  ’ ఇతి ధ్యానమ్ మమ చిత్తే
తల్లీనమ్  భూత్వా మే మన ఉన్మన ఆస్తే ।
అస్మద్-యుష్మద్-భావో నిర్గమనమ్  కురుతే
‘ఏకా’ జనార్దనగురౌ  శ్రీదత్తే  రమతే ॥ ౪॥

॥ జయ దేవ జయ దేవ ॥
॥ శ్రీగురు  శరణం మమ ॥ దత్తగురుః శరణం మమ ॥

(౮) ॥ శ్రీరామస్య  ఆరతిః ॥
(మూల మరాఠీ- ఉత్కట సాధుని)
నిజబోధ శ్రీరామ  త్వమ్ జయ జయ దేవ । జయ జయ జయ దేవ ।
పరమార్థేనాఽర్తిక్యమ్  సద్భావేనాఽర్తిక్యమ్ । పూరితకామ తవ ।

జయ దేవ జయ దేవ । జయ జయ హే దేవ ॥ ధృ.॥
సేతుమ్ బబన్ధ లబ్ధ్వా  బృహత్-శిలాఖణ్డాన్
లింగదేహలంకాపురమ్ ఉద్ధ్వస్తమ్   కృతవాన్ ।
కామక్రోధాదీన్  తాన్ నిషూదయన్ అసురాన్
‘దేహోఽహమ్’-మతిభావమ్ దశవదనమ్ హతవాన్ ॥ ౧॥

॥ జయ దేవ జయ దేవ ॥
ప్రథమమ్  హనుమాన్ సీతామ్ అన్వష్టుమ్  గతవాన్
లంకాదహనమ్ కృతవాన్ అక్షమ్ మారితవాన్ ।
జమ్బుమాలినమ్ హతవాన్ భువి ఆస్ఫాలితవాన్
ఆనన్దస్య  సువార్తామ్ గృహ్ణన్  ఆగతవాన్ ॥ ౨॥

॥ జయ దేవ జయ దేవ ॥
స్వబలేన చ స్వశక్తిః  విమోచితా సీతా
అత ఆగచ్ఛద్ అయోధ్యా-నగరమ్ రఘునాథః ।

అవహత్ విరక్తిపూరే సానన్దమ్  భరతః
ఆరతిహస్తాఽఽగచ్ఛత్ కౌసల్యా మాతా ॥ ౩॥

॥ జయ దేవ జయ దేవ ॥
సానుహుతధ్వనయః ప్లవగా  గర్జన్తి 
అష్టాదశ -పద్మమితా బుభుః స్మ కుర్వన్తి ।
దశరథతనయోఽయోధ్యామ్ ఏష సమాయాతః
ఆనన్దశ్చ  నగర్యామ్ అతీవ సంజాతః ॥ ౪॥

॥ జయ దేవ జయ దేవ ॥
సింహాసనే సలీలమ్ రఘువీరో రాజా
‘తత్త్వమ్’-భావస్తస్మై  ఉపచారః పూజా ।
సహజానామ్ ఆర్తిక్యమ్ వాద్య-నినాదోఽయమ్
మాధవదాస-స్వామిన్ స్మర,మా విస్మర తమ్ ॥ ౫॥

॥ జయ దేవ జయ దేవ ॥
॥ శ్రీరామ  రఘువీర ॥ జయ జయ రామ రఘువీర ॥

(౯) ॥ శ్రీమారుతేః  ఆరతిః ॥
(మూల మరాఠీ- సత్రాణేం  ఉడ్డాణేం )
జయ దేవ జయ దేవ జయ హనుమన్ జయ హే ।
తవ ప్రసాదాత్  క్వాఽపి న భయమ్ కృతాన్తాత్ మే ॥

జయ దేవ జయ దేవ ॥ ధృ.॥
ఉడ్డయనమ్  సావేశమ్ ముఖేన హుంకరణమ్
భూమణ్డలమ్  సకమ్పమ్ నభోగమ్ ఉదధిజలమ్ ।
సనినాదమ్ బ్రహ్మాణ్డమ్   సభయమ్ త్రైలోక్యమ్
సురవర-నర-నక్తచరైః  పలాయనమ్ చ కృతమ్ ॥ ౧॥

॥ జయ దేవ జయ దేవ ॥
న్యనదన్ పాతాలాని ప్రతిశబ్దో  జాతః
ధరణీధరః సకమ్పః ఖిన్నత్వమ్ ప్రాప్తః   ।
గిరయః సర్వే భగ్నాః ఉడుగణ ఉద్ఘ్వస్తః 

రామో రామదాసస్య ఖలు శక్తిస్రోతః  ॥ ౨॥
॥ జయ దేవ జయ దేవ ॥

॥ శ్రీరామం  సంస్మరామః ॥ శ్రీహనుమన్తం  ప్రణమామః  ॥
॥ వజ్రబలిన్  హనుమన్ అస్తి విజయతే ॥ మనోజవన్ హనుమన్ అస్తి విజయతే ॥
॥ మరుద్వేగ హనుమన్ అస్తి విజయతే ॥ విజితేన్ద్రియ  హనుమన్ అస్తి విజయతే ॥
॥ ధీమద్వర హనుమన్ అస్తి విజయతే ॥ వాతాత్మజ హనుమన్ అస్తి విజయతే ॥
॥ కపిప్రముఖ  హనుమన్ అస్తి విజయతే ॥ రామదూత హనుమన్ అస్తి విజయతే ॥
॥ మమ శరణ్య హనుమన్ అస్తి విజయతే ॥ జనశరణ్య హనుమన్ అస్తి విజయతే ॥

(౧౦) ॥ ఛత్రపతేః  శ్రీశివరాజస్య  ఆరతిః ॥
జయ జయ జయ శివరాజ పునస్తే జయఘోషో భవతాత్ ।
జయఘోషేణ సమమ్ రాష్ట్రేఽస్మిన్  చైతన్యమ్  స్ఫురతాత్ ॥ ధృ.॥
॥ జయ జయ జయ శివరాజ ॥
మహంమదీయైః  సమదైర్భారత -భూరియమ్ ఆక్రాన్తా
ఆతంకాత్ త్రాతుమ్  నాఽదృశ్యత్ హిన్దూనామ  త్రాతా  ।
తదా గృహీతా త్వయా ‘భవానీ’ స్వకరే ఖడ్గలతా
యవనమర్దనమ్  కృతమ్ జనేభ్యో దత్తా నిర్భయతా ॥ ౧॥
అస్మాకమ్ పూజాస్థానాని  శ్రేష్ఠ  -మన్దిరాణి
మూర్తిభంజకైః  క్రూరైర్యవనైః    సహసోద్ధ్వస్తాని  ।
సముచ్ఛ్రిత్య ఖలు ‘మావళ’-వీరైః  స్వఖడ్గ -పత్రాణి
తవాఽజ్ఞయా  నిజదేశరిపూణామ్ శిరాంసి లూనాని ॥ ౨॥
ఖడ్గమ్  తే నిష్కోషితమ్ ఆసీత్ ఆర్తత్రాణార్థమ్ 
స్త్రీ -గో-విప్రాణామ్  అవనార్థమ్  ఘోరమ్ వ్రతమ్  ధృతమ్ ।
నిత్యమ్ అశ్వమ్ ఆరుహ్య యతితవాన్ స్వరాజ్యనిర్మితయే
పరిణత ఆసీత్ తవ సంకల్పో భవ్యరాష్ట్రవిజయే  ॥ ౩॥
ప్రతిపచ్చన్ద్రసమా   వర్ధిష్ణుః   సర్వవిశ్వమాన్యా
భద్రకారిణీ  ముద్రా తవ నృప శహాజి-సుత ధన్యా ।

కర్తవ్య-ప్రేరణామ్  చ దదతీ దిశతు చ నః సుపథమ్
శివగుణకథనే వాగ్ అస్మాకమ్ రమతామ్ అనవరతమ్ ॥ ౪॥
॥ భారతమాతా విజయతామ్ ॥ శ్రీశివరాజో  విజయతామ్ ॥
॥ అస్మాకమ్ పౌరుషమ్ విజయతామ్ ॥ శివసంకల్పో విజయతామ్ ॥

(౧౧) ॥ శ్రీ -అక్కలకోట-స్వామినః ఆరతిః ॥ ౧
జయ దేవ జయ దేవ,స్వామిన్ జయ జయ హే ॥ జగద్గురో  జయ హే ॥
ఆర్తిక్యమ్ తవ పదయోః దాసోఽహమ్ కుర్వే ॥ జయ దేవ జయ దేవ ॥ ధృ.॥
జన్మ గృహీత్వా మానవయోనౌ గురువర్య
ప్రీత్యా  భక్తత్రాణమ్  త్వం కృతవాన్ ఆర్య ।
ఉత్తుంగభవ్యమూర్తే దివ్యప్రభసూర్య
ఆజానుబాహుమూర్తే,హే సద్గురువర్య  ॥ జయ దేవ జయ దేవ ॥ ౧॥
క్వ జన్మ జాతమ్ క్వ చ వా దీక్షా తే జాతా
కస్తే జనితా, రత్నప్రసవా  వా మాతా ।
త్వమ్ భక్తకామధేనుః నిత్యకృపాచ్ఛాయా
జానీయత్ త్వామ్ జననీమ్ కథమ్ అజ్ఞస్తనయః   ॥ జయ దేవ జయ దేవ ॥ ౨॥
అక్కలకోట-గ్రామే  నివససి భక్తార్థమ్  (సాధ్వర్థమ్ )

బాళాప్పాః ప్రియభక్తమ్  త్వామ్ గతవాన్ శరణమ్ ।
బహుశిష్యేభ్యః కథయన్ భక్తిరహఃసారమ్ (భక్తేః సర్వస్వమ్)

ఉధ్దృతవాన్  పూర్ణాశాన్  కృత్వా లోకాఁస్త్వమ్ ॥ జయ దేవ జయ దేవ ॥ ౩॥
ఆత్మానమ్ మనుతే యః తవ శిష్యమ్ భక్తమ్
పరీక్షసే దత్త!గురో! తస్యాఽన్తఃకరణమ్ ।
దర్శయసి స్వామ్ లీలామ్యోగ్యతానుసారమ్
నిశ్చలభక్తిమ్ దృష్ట్వా  స్వామిన్ తుష్టస్త్వమ్   ॥ జయ దేవ జయ దేవ ॥ ౪॥
మన్వానః కలికలుషాత్ ఇహయాత్రాపూర్తిమ్
సమాధిమ్ అంగీకుర్వత్, త్యజన్ ఇమామ్ జగతీమ్ ।
అమృతమ్ భవాన్ ప్రయచ్ఛతి  భక్తేభ్యోఽద్యాఽపి
స్వామిపదాభ్యామ్ రమతే న గణేశః క్వాఽపి ॥ జయ దేవ జయ దేవ ॥ ౫॥

॥ శ్రీస్వామిన్  సమర్థ ॥ జయ స్వామిన్ సమర్థ ॥

(౧౨) ॥ శ్రీ -అక్కలకోట-స్వామినః ఆరతిః ॥ ౨
జయ దేవ, జయ దేవ జయ నాథ,స్వామిన్ ।
త్రిభువననాథ  అగమ్యా లీలా తే స్వామిన్ ॥ ధృ.॥ జయ దేవ జయ దేవ ॥
తవ దర్శనాత్ సుదూరమ్ ప్రయాన్తి  పాపాని
స్పర్శాత్ తథైవ  విలయమ్ బత భవదురితాని ।
శిరశ్చరణయోః నత్వా స్పష్టమ్  జ్ఞాతవ్యమ్
ఇతఃపరమ్ న భవేత్ కిల వైకుణ్ఠే  సౌఖ్యమ్ ॥ జయ దేవ జయ దేవ ॥ ౧॥
సుగన్ధకేశరతిలకః  తథా శిరస్త్రధరః
కుణ్డలశోభితకర్ణో  వక్షఃస్థితహారః  ।
త్వత్పదశరేణభ్యః ఖలు కాలో భయభీతః
సేవామహోత్సవమ్ తవ కుర్వన్తి చ భక్తాః ॥ జయ దేవ జయ దేవ ॥ ౨॥
మానవశరీరధారీ దృష్టోఽస్మాభిః  త్వమ్
కృతవాన్ అక్కలకోటే యతివేషో వాసమ్ ।
అవతారమగృహ్ణీథాః  పూర్ణబ్రహ్మ   త్వమ్
అవగచ్ఛతి పరమ్ అజ్ఞో భావమ్ విపరీతమ్ ॥ జయ దేవ జయ దేవ ॥ ౩॥
త్వమ్ నిర్గుణోఽవికారో  వ్యాప్నోషి హి విశ్వమ్
వ్యాప్య స్థిరచరమ్  ఏకః స్వామిన్ స్థితవాఁస్త్వమ్   ।
బహుమాయారూపాణి త్వమ్ ధరసే నిత్యమ్
త్వద్గుణవర్ణనకథనే   విధిశబ్దైః  శ్రాన్తమ్   ॥ జయ దేవ జయ దేవ ॥ ౪॥
అనన్త-జన్మసు రాశిః సంచితసుకృతానామ్
తేన హి లాభో జాతో మే గురుచరణానామ్ ।
స్వర్ణస్తబకే   నిహితమ్ పూర్ణామృతపాత్రమ్ 
పశ్య కృపాదృష్ట్యా  మామ్ శరణాగతదీనమ్ ॥ జయ దేవ జయ దేవ ॥ ౫॥
॥ శ్రీఅక్కలకోట -స్వామిన్ ॥ జయ అక్కలకోట-స్వామిన్ ॥

(౧౩) ॥ మాతృభూమేః ఆరతిః ॥

జయతు మాతృభూమిః మమ పుణ్యమ్ రాష్ట్రమ్  ।
తత్-సేవాయామ్ రమతామ్ సదైవ  మమ చిత్తమ్ ॥ ధృ.॥
॥ జయతు రాష్ట్రమ్  ॥ పుణ్య రాష్ట్రమ్  ॥
ఉదితో యత్ర ప్రథమమ్  జ్ఞానరవిః  సాక్షాత్
సర్వజ్ఞః  పరమాత్మా శ్రుతిరూపమ్  అగృహ్ణాత్  ।
అన్వభవన్తో ధన్యా ఋషయో జ్ఞానార్కమ్
పూతా సిన్ధుః  దృష్ట్వా  జ్ఞానరవేరుదయమ్  ॥ ౧॥
అధర్మ-పరిహారార్థమ్ , ధర్మ-రక్షణార్థమ్
సాధూనామ్ అవనార్థమ్ , ఖలనిర్దలనార్థమ్   ।
ప్రేషయతి  స్వాన్ దూతాన్ ప్రభురన్యత్  స్థానమ్
అత్ర స్వయమ్,ఆగచ్ఛతి భగవాన్ సానన్దమ్  ॥ ౨॥
దేవ-నివాసాత్ నూనమ్ పుణ్యా భూమిరియమ్
ధన్యోయోఽస్యా కురుతే స్వశిరసి శుభరజసమ్ ।
ప్రభోఽస్తు  భూమ్యామ్ అస్యామ్ సుఖమ్ పునర్జననమ్
వదనే విలసతు సతతమ్ భారత-గుణగానమ్ ॥ ౩॥
॥ జయతు జయతు భారతదేశః ॥ స ఏవ మే శ్రీపరమేశః  ॥
॥ భారతమాతా విజయతామ్ ॥ విజయతామ్ భారతమాతా ॥

(౧౪) ॥ భూమౌలుఠేయమ్ ॥
(మూల మరాఠీ-ఘాలీన లోటాంగణ)

భూమౌలుఠేయమ్, పదౌ నమేయమ్, నిరూపయేయమ్ స్వరూపకమ్ ।
త్వత్ స్వరూపకమ్ ।
ప్రీత్యాఽఽశ్లిషేయమ్  ,ముదాఽర్చయేయమ్ నీరాజయేయమ్ నుతే నామా ॥
త్వమేవ మాతా చ పితా త్వమేవ, త్వమేవ బంధుశ్చ సఖా త్వమేవ ।
త్వమేవ విద్యా ద్రవిణం  త్వమేవ, త్వమేవ సర్వమ్ మమ దేవ దేవ ॥ ౧॥
కాయేన వాచా మనసేన్ద్రియైర్వా  ,బుద్ధ్యాఽఽత్మనా  వా ప్రకృతిస్వభావాత్  ।
కరోమి యద్ యత్ సకలమ్ పరస్మై  నారాయణాయేతి సమర్పయామి ॥ ౨॥
అచ్యుతం కేశవం,రామ-నారాయణం, కృష్ణ -దామోదరం వాసుదేవం హరిమ్ ।

14 sanskritdocuments.org



అమరసంవాదః సంస్కృతారతయః

శ్రీధరం  మాధవం,గోపికావల్లభం  జానకీనాయకం రామచన్ద్రం  భజే ॥ ౩॥
హరే రామ,హరే రామ,రామ రామ,హరే హరే ।
హరే కృష్ణ ,హరే కృష్ణ , కృష్ణ కృష్ణ ,హరే హరే ॥ ౪॥

(౧౫) ॥ మన్త్రపుష్పాంజలిః  ॥
ఓం యజ్ఞేన  యజ్ఞమయజన్త  దేవాస్తాని ధర్మాణి ప్రథమాన్యాసన్  ।
తే హ నాకం మహిమానః సచంత । యత్ర పూర్వే సాధ్యాః సంతి దేవాః ॥
ఓం రాజాధిరాజాయ ప్రసహ్యసాహినే  । నమో వయం వైశ్రవణాయ 
కుర్మహే । స మే కామాన్ కామకామాయ మహ్యం కామేశ్వరో వైశ్రవణో 
దదాతు । కుబేరాయ వైశ్రవణాయ   మహారాజాయ నమః ।
ఓం స్వస్తి సామ్రాజ్యం  భౌజ్యం స్వారాజ్యం వైరాజ్యం  పారమేష్ఠ్యం
రాజ్యం మాహారాజ్యమాధిపత్యమయం సమంతపర్యా ఈస్యాత్
సార్వభౌమః సార్వాయుష ఆంతాదాపరార్ధాత్  । పృథివ్యై
సముద్రపర్యంతాయా  ఏకరాళితి । తదప్యేషశ్లోకోఽభిగీతో
మరుతః పరివేష్టారో  మరుత్తస్యావసన్ గృహే ।
ఆవిక్షితస్య కామప్రేర్విశ్వేదేవాః  సభాసద ఇతి ॥

శ్లోకాః
ఏకదన్తాయవిద్మహే । వక్రతుణ్డాయ   ధీమహి ।
తన్నో దన్తీ ప్రచోదయాత్  ।
వాగర్థావివ  సమ్పృక్తౌ వాగర్థప్రతిపత్తయే   ।
జగతః పితరౌ వన్దే పార్వతీ పరమేశ్వరౌ ॥
రామాయ రామభద్రాయ  రామచన్ద్రాయ  వేధసే ।
రఘునాథాయ నాథాయ సీతాయాః పతయే నమః ॥
వసుదేవసుతం దేవం కంసచాణూరమర్దనమ్  ।
దేవకీపరమానన్దం  కృష్ణం  వన్దే జగద్గురుమ్  ॥
అపి స్వర్ణమ్యీ  లంకా న మే లక్ష్మణ రోచతే ।
జననీ జన్మభూమిశ్చ స్వర్గాదపి  గరీయసీ ॥
ప్రేరకమన్త్రో  ఏక ఏవ ‘ఓం రాష్ట్రాయ  స్వాహా’ ।

‘రాష్ట్రాయ  స్వాహా’ - ‘రాష్ట్రాయ  ఇదం న మమ’ ॥

ఓం
॥ సంస్కృతాష్టకమ్  ॥

అగ్రతః  సంస్కృతం మేఽస్తు పృష్ఠతో  మేఽస్తు సంస్కృతమ్ ।
సంస్కృతం హృదయే మేఽస్తు విశ్వమధ్యేఽస్తు సంస్కృతమ్ ॥ ౧॥
సంస్కృతం దేవభాషాఽస్తి వేదభాషాఽస్తి సంస్కృతమ్ ।
ప్రాచీన -జ్ఞాన -భాషా చ సంస్కృతం భద్రమణ్డనమ్   ॥ ౨॥
వేదాన్తానాం పురాణానాం శాస్త్రాణాం  చ తథైవ  చ ।
మంత్రాణాం  తంత్రసూత్రాణామ్   ఆద్యభాషాఽస్తి సంస్కృతమ్ ॥ ౩॥
రామాయణం మహాకావ్యం మహాభారతమేవ చ ।
ఉభే చ విశ్వవిఖ్యాతే సంస్కృతస్య మహానిధీ ॥ ౪॥
భాసస్య కాలిదాసస్య భవభూతేశ్చ విశ్రుతా  ।
బాణ-శూద్రక -హర్షాణామ్  కావ్యభాషాఽస్తి సంస్కృతమ్ ॥ ౫॥
ప్రాణభూతం  చ యత్తత్త్వం  సారభూతం తథైవ  చ ।
సంస్కృతౌ భారతస్యాఽస్య తన్మే యచ్ఛతు సంస్కృతమ్ ॥ ౬॥
యత్ర రామకథాగానమ్ తత్రాఽస్తే  హనుమాన్ యథా ।
సంస్కృతాధ్యయనం యత్ర తత్ర సంస్కృతిదర్శనమ్ ॥ ౭॥
శ‍ృణుమః సంస్కృతం నిత్యం వదామః సంస్కృతం తథా ।
స్మరామః సంస్కృతం నిత్యం పఠామః సంస్కృతం తథా ॥ ౮॥
॥ జయతు సంస్కృతమ్ ॥ జయతు సంస్కృతిః ॥

॥ జయతు అమరసంస్కృతారతిః ॥

చ్opyright Copyrights are with the composer Mr. Vasant Shankar Nanivadekar

16 sanskritdocuments.org



అమరసంవాదః సంస్కృతారతయః

amarasanvAdaH Sanskrit Prayer Arati Collection

pdf was typeset on September 17, 2023

Please send corrections to sanskrit@cheerful.com

sanskritaarati.pdf 17


	Document Information
	Document Text
	Document Credits

